
	ХҮҮХДҮҮД ЭЭ!

	 

	Зургаа, долоо орчим насны

	Зургаадай гэдэг нэгэн жаалын

	Далан долоон ярианаас

	Дөчин дөрвийг сонирхуулъя. 

	 


МӨНГӨ ГЭЖ ХЭЛЭЭЧ ДЭЭ

	 

	— Зургаадай хаврын нэг орой ахтайгаа хонио хотлуулж явлаа. 

	— Ах аа, манай Хайрхан уул аягүй өндөр өө. Орой нь дандаа үүлэн дээр байдаг юм. 

	— Нээрээ тийм шүү. 

	— Тэнд өвөл, хавар, зун, намар гэж болдог уу?

	— Миний дүү өөрөө юу гэж боддог вэ?

	— Болдоггүй байх... 

	— Яагаад болохгүй гэж?

	— Үүлнээс хамаагүй дээр байгаа юм чинь. Тэнд цас ч унахгүй, бороо ч орохгүй. 

	— Хайрхны оргилын мөнх цас мөсийг хараач! Түүн дээр нар жаргаагүй байна. 

	— Тэр чинь мөс биш, мэдэв үү?

	— Тэгээд юу юм бэ?

	— Мөнгө, мөнгөн дуулга. Хачин сайхан өнгөтэй, хайлдаггүй мөнгө байгаа юм. 

	— Чи тааж байна уу?

	— Үгүй шүү. Та аан гэж бай!

	 

	«Хайрхан уулын мөнгөн дуулга

	Хаа холоос гялалзан харагдана... »

	 

	гэсэн шүлэг байдаг юм. Өнөөдөр манай цэцэрлэгийн том ангийнханд ингэж чээжлүүлсэн. 

	— Мөнгө биш ээ, миний дүү. Мөнгө гэж гоёж хэлсэн нь тэр байхгүй юу. 

	— Худлаа! Мөнгө!

	— Мөс шүү дээ, мөс. 

	— Мөнгө өө, мөнгө. Та тийм! гэж хэлээч дээ. 

	 

	 


ХӨШӨӨ

	 

	Зургаадай нэг өглөө цэцэрлэгт явах гэж яарч байх үедээ:

	— Аав аа! Немой гэж их эмч байсан юм уу?

	— Тийм нэг их сайн эмч олон жилийн өмнө байсан. 

	— Орос хүн үү?

	— Орос хүн. Хэн чамд энэ тухай яриа вэ?

	— Манай том ангид Саран эмч... 

	— За тэгээд?

	— Саран эмч «Немой бол миний багш» гэж ярих юм. 

	— Тэр ч бас үнэн үг. 

	— Немой эмчийн дурсгалын хөшөөг нэг газар босгосон гэсэн. 

	— Тэр хөшөөг Цэцэрлэг гэдэг хотод босгосон юм. 

	— Аав аа! Саран эмчийн хөшөөг босгох болоогүй юу?!

	 


ЛУТАА ГУАЙ

	 

	Зургаадай, буурал аав, ээжийндээ очилгүй сар гаруй болжээ. Аавтайгаа ярьсан нь:

	— Би буурал аав, ээж хоёроо санаад л байх юм. 

	— Аав нь уржигдар тэднийхээр ороод гарсан, зүгээр байцгаана билээ. 

	— Та намайг нэг завдаа тэнд хүргэж өгөхгүй юу?

	— Тэгнэмз ээ. 

	— Аав аа! Буурал ээж «Гэдэс дотор нэг юм гүйж,.. өгсөөд, буугаад.. гэсээр л байгаа болов уу?

	— Гайгүй гэнэ ээ. Миний хүү битгий зов!

	— Лутаа гуайд хэлж үзүүлэх юм сан. 

	— Тэр чинь зүгээр л нэг үхэрчин хүн шүү дээ. Яаж тийм юм мэдэх вэ?

	— Үгүй, мэднэ. Тэр чинь мухар олгойгоо авхуулсан гээ биз дээ?

	— Тийм байх аа. Доктор тэр мухар олгойг нь аваад Лутаад харуулж сонирхуулсан юм гэдэг. 

	— Еэ гялай, еэ гялай! Буурал ээжийнхээ мухар олгойг Лутаа гуайгаар авхуулъя. 

	— Мэдэхгүй шүү дээ. 

	— Лутаа гуай мэднэ, мэднэ... 

	— Яаж болох вэ дээ, хүү минь

	— Болно оо, болно. Тэр чинь мухар олгойгоо өөрөө харсан гээ биз дээ? Одоо тэр бүр сайн танина байх. 

	— Буурал ээжид чинь тийм юм байхгүй байвал яана!

	— Буурал ээж мухар олгойдсон байгаасай билээ. Тэгвэл Лутаа гуай түүнийг авч чадна. 

	 


ГЭРИЙН ЕРӨӨЛ

	 

	Дандар гуайнх шагналын шинэ гэртээ орж, их багагүй баяр хөөр болж байсныг би сайн санаж байна. Тэгэхэд Зургаадай:

	— Аав аа! Ерэнтэй гуай манай гэрийг өчигдөр их гоё ерөөсөн. Тийм ээ?

	— Тийм ээ. Миний хүү чээжилчхээгүй биз?

	— Үгүй. Эхлээд юу гэлээ?

	— «Зээ!» л гээ биз. 

	— «Зээ!» нь ямар хамаатай юм бэ? Их л сайхан үгтэй... 

	— Миний хүү ерөөлч болохгүй юм уу?

	— Аав аа! Яавал тийм болох вэ?

	— Үзсэн харсан юмаа учрыг нь сайн олж хэлээд байвал болдог байлгүй. 

	— Би тэгвэл гэрээ ерөөгөөд үзэх үү?

	— Тэгээд үз дээ, миний хүү!

	— За

	 

	Нэгдлийн дарга манай гэрийг ачаад

	Өндөр ногоон машинаар ирсэн

	Аав та очоод

	Гарыг нь барьсан 

	Гэрийг нь буулгасан

	Ээж ах хоёр оосор бүч хадсан

	Би усанд очсон

	Балдан гуайн жаал

	Хөл дэгээдээд 

	Хоёр хувин устайгаа би

	Гурвуулаа уначихсан... 

	 

	— Миний хүү! өнөөх гэр яалаа?

	— Барьсаан, барьсан

	 

	Хачин түргэн барьсан

	Батсүх гуай ирсэн

	Бас дагадаг ишиг нь ирсэн

	Дулмаа эмгэн

	Данхтай цай

	Тавагтай идээ авчирсан

	Би дахин буцаад

	Ус аваад гадаа тавьсан

	Хөөе! ээж ээ!

	Та тэгэхэд хайчихсан бэ?

	Харагдахгүй л байсан даг... 

	 

	— Ээжийн хүү гэрээ ерөөгөөч дээ!

	— Дун цагаан гэр

	Сайхан цагаан гэр... 

	Тэгээд би

	Түлээ хагалсан

	Нөгөө лантгар сүх чинь

	Юмгүй хөнгөхөн юм аа

	Дараа нь яалаа!... 

	Аа ингэсэн

	Гал түлсэн

	Цай чанасан

	Зөндөө уусан

	Аягүй сайхан

	Амттай байсаан!

	Тийм үү, ээж ээ?

	 


ЧӨТГӨР ГЭЖ ҮҮ

	 

	Дандар гуай Хайрхан уулнаас хэдэн шар тэргэнд түлээ ачаад буцах замдаа хүү Зургаадайтайгаа ингэж ярилцан инээлдэж явжээ. 

	— Миний хүү адуучин Тумбааг танина биз дээ?

	— Танина аа. Би Тумбаа гуай шиг сайхан эр болох болов уу? 

	— Болно оо, болно. Харин чи хэр зэрэг гярхай вэ?

	— Гярхай гэж юу гэсэн үг вэ?

	— Үзсэн харсан юмаа тэр чигээр нь тогтоохыг... 

	— Ээ, тэгсэн үг үү? Та надаас юу асуух гээв?

	— Тумбаа гуайн чинь нүд нь ямар вэ? (Зургаадай хачирхаж чанга инээснээ)

	— Том алаг, гоё давхраатай. 

	— Шүд нь?

	— Тэгшхэн, дун цагаан, инээхэд нь харагдана. 

	— Чих нь?

	— Чихний гүзээ нь юм тосож байгаа юм шиг жаахан урагшаа... хөөрхөн!

	— Үс нь?

	— Богинохон, тэгшхэн. 

	— Царай зүс нь?

	— Хүрэн бор, зузаан, үрчлээгүй. 

	— Инээх нь?

	— Чимээгүй, их сайхан. 

	— Миний хүү муугүй гярхай юм байна. Би хэд хоногоос малд хэр зэрэг нүдтэйг чинь үзнэ. Тэгэх үү?

	— Тэгээрэй аав аа. Харин хургаар шүү. 

	— Дөрвөн зуу гаруй хургатай билүү?

	— Тийм ээ... Хүүш, аав аа! Би танаас нэг юм асууя, болох уу?

	— Тэг ээ, миний хүү. 

	— Та нар юунд адуучин Тумбаа гуайг «чөтгөр Тумбаа» гэж ярилцдаг юм бэ?

	— Их сэргэлэн, мэдэхгүй, чадахгүй, юмгүй, сүрхий эр байгаа юм. 

	— Өө тэгвэл «чөтгөр гэдэг чинь их сэргэлэн, мэдэхгүй чадахгүй юмгүй,... ийм гоё сайхан эр байдаг юм бий!»

	 


ӨРӨМДЛӨГ

	 

	Рашаан усны үе судлыг эрэн хайж, өрөмдлөг хийж буй газар Зургаадай хүрч очжээ. Ажиглан хянагч залуу руу тэр дөхөж очоод:

	— Ах аа! Таны энэ өрөм их хурц уу?

	— Их хурц аа. 

	— Их урт уу? 

	— Бас их урт аа. Дүү хүү, тэгээд юу ярих гээ вэ?

	— Манай дэлхий бөөрөнхий юу ах аа?

	— Бөөрөнхий. 

	— Энэ тэгвэл зөв байх нь ээ... Америк гэдэг газар бидний «хөл дор» байдаг гэж үнэн үү?

	— Тийм ээ. 

	— Аа бас үнэн байх нь ээ. 

	— Дүү хүү чи юу мэддэг дээ... 

	— Үгүй ээ, үгүй. Миний жаал ах л тэгж яриад байдаг юм. Ах аа! Таны энэ өрөмдлөг улам л.. яваад байгаа юу?

	— Улам л цаашлаад байгаа шүү дээ. 

	— Тэгвэл би танаас нэг юм асууя. 

	— Тэг, тэг. 

	— Та хариулж өгнө биз?

	— Хариулж өгнө өө. 

	— За тэгвэл, энэ өрмийн тань үзүүр хэзээ Америк гэдэг газраар гарах вэ?

	 


БЭЭЛИЙ

	 

	Зургаадай ахтайгаа хамт Үүрийн голын эрэг дээр угаасан юм аа хатаахаар дэлгэж гүйцээд:

	— Ах аа, Та түүнийг хараач!

	— Яах вэ дээ, олон шувуу л сууж байна. 

	— Үгүй ээ, суух нь ямар хамаатай юм бэ. 

	— Юу нь хамаатай гэж?

	— Юун дээр сууж байна вэ, ах аа?

	— Чийдэнгийн утсан дээр л сууцгааж байна даг. 

	— Яагаад цахилгаанд цохиулчихгүй байгаа юм бэ?

	— Тэгж сурсан амьтад байхгүй юу?

	— Үгүй шүү. Тэгж сурсан юм биш?

	— Хөлөөрөө цахилгаан авч иддэг хэрэг үү?

	— Яалаа гэж дээ, ах аа! Тэд чинь тайлдаггүй... бээлийтэй байдаг аа. 

	— Хаанаас тийм байх вэ?

	— Байдаг юм аа, байдаг юм. Харин түүнийг юугаар хийсэн байдаг бол?

	 


БЭЛЧЭЭР ДЭЭР

	 

	Хонийг ингэж хариулбал сайн, тэгж хариулбал муу гэж хэсэг хоньчдын ярьж хөөрч суусны маргааш өглөө нь юм сан. 

	— Гомбо оо! Миний хүү Зургаадайгаа дууд, ундаа уу! Хонь гарах боллоо. 

	— Зургаадай хаашаа явчхав аа? Дуудах гэсэн чинь алга. 

	— Хаачаа л аж дээ. Тэгвэл чи ундаа уу. Та хоёр тоглоомдоо улайраад осолдуузай!

	Гомбо ундаа уугаад, чихэртэй цагаан ааруул боож өвөртлөв. Аав нь хүүдээ хань болж, хонио нар тосгуулан гилсээр Сантын хөтөл өөд авируултал тэртээ дээр овооны дэргэд зогсож буй Зургаадай хашхирч:

	— Аав аа, Та буц! Ах бид хоёр дажгүй ээ. 

	— Чи юунд хэл улгүй яваад өгдөг хүүхэд вэ?

	— Хонь хариулах хүн чинь хонио дагах уу, дагуулах уу? Мэддэггүй юм уу даа. Аавыг дээ! Ахыг дээ!

	 


БУРХНЫ ЯС

	 

	Эрдэм шинжилгээний ажлын тухай ярианд ээжээ дагаж очоод харих замдаа Зургаадай:

	«Ээж ээ! Бурхан гэж тийм юм байсан уу?

	— Тийм амьтан огт байгаагүй юм шүү дээ. 

	— Уг нь байсан байх аа?

	— Юу ярина вэ чи?

	— Одоо үхээд дууссан байх аа. 

	— Миний хүү ийм дэмий юм битгий ярьж бай!

	— Өнөөдрийн тэр хүн чинь газар доороос их эртний амьтдын яс олдсон гээ биз дээ?

	— Тийм ээ. Тэгээд юу гэж?

	— Зарим нь «Бурхан» гэдэг гайтай тэр нэг амьтны яс мөн байх аа. Та мэдэхгүй бол би буурал ээжээс маргааш заавал асууна. 

	— Юу гэж асуух нь вэ, миний хүү?

	— Бурхны ясыг газраас олжээ. Бурхан үхэж дуусжээ. Та одоо «бурхан минь» гэж хэлдгээ болихгүй юу? гэж асууя. Болно шүү дээ. Тийм үү?

	 


ОДОН

	 

	Хань төллөх үеэр нүүж ирсэн Сандагийн хүүтэй Зургаадай найзалж, нэгэн өдөр их зүйл ярьжээ. 

	— Найз аа! Хоёулаа дандаа цуг тоглож байя. Чи гэрээсээ бараг гарахгүй юм аа. 

	— Манай ээж намайг «Миний хүү даарч сүйд болно» гээд гадаа явуулдаггүй. 

	— Чамд дэндүү хайртай юм байлгүй. Манайх бол тэгдэггүй ээ. 

	— Зургаадай! Танайх их олуулаа юм уу даа?

	— Тийм шүү. Цэнгэл ах цэрэгт яваад ирсэн. Ах эгч хоёр бага сургуульд, Зургаадай найз нь Сангаа дүүтэйгээ цэцэрлэгт явдаг. 

	— Хүүш Зургаадай, би удахгүй дүүтэй болно. Бас гоё оо!

	— Тийм үү? Миний ээж чиний ээжээс түрүүлчихсэн байна. 

	— Юугаар?

	— Миний.. ээж «Алдарт эх» одонтой. Их сайхан шүү!

	— Нээрэн сайхан юмаа. 

	— Найз аа! Би нэг л хүнийг өрөвдөөд байдаг даа. 

	— Хэнийг?

	— Аавыгаа... 

	— Бие нь муудаа юу?

	— Үгүй, үгүй. Миний аавд тийм одон өгөхгүй л юм. 

	— Зургаадай. Одоо тэгээд яах вэ?

	— За тэгвэл, чи байна шүү, ааваасаа «Зургаадайн аавд яагаад ээжийнх нь одон шиг одон өгдөггүй юм бэ? Олон хүүхэд том болгосон сайн хүн шүү дээ» гэж асуугаад ир!

	 


ХАРАА САЙТАЙ НЬ

	 

	Дандарынхан буурал аав ээжийндээ очиж золгоод оройдоо буцаж явлаа. 

	Хотгорын даваан дээрээс алсыг ажиглахад Өгөөмөр нэгдлийн төв, түүнээс хойших Үүрийн голын хөндийн эхэнд байгаа Дандарынхны хонин суурь ялгаран харагджээ. Гэтэл Зургаадай:

	— Аав аа! Манай гэрийн үүдний хээ ямар билээ?

	— Нэг л том «өлзий утас»-тай шиг билүү?

	— Ээж ээ! Та санаж байна уу?

	— Аав чинь хэлчихлээ шүү дээ. 

	— Аа тэгвэл ах та эндээс түүнийг харж чадаж байна уу?

	— Чадалгүй яах вэ. Хөх цэнхэр бүрээс дээр шар өлзий утас... Их тодхон байна биш үү. 

	— Еэ ямар худалч юм бэ? Би дүү мөртөө харж гүйцэхгүй байхад... 

	— Миний хүү! Чи юунд ингэж хүн үнэмшмээргүй яриа үүсгэж явдаг вэ?

	— Юун үнэмшмээргүй гэж. Аавын нүднээс ээжийнх, ээжийнхээс ахынх, ахынхаас минийх, минийхээс дүүгийнх илүү хол харна шүү дээ. 

	— Яагаад?

	— Яах вэ. Миний дүү дөрвөн настай. Бидэн дотроо хамгийн залуу нь. Худал гэвэл би одоо асууя л даа, та сонсоорой!

	 


ШООРОН ЦЭНХЭР

	 

	Зургаадайн цэрэг ах Цэнгэл барилгачин хүн. Нэг орой тэр нэгдлийн төвөөс гэртээ ирж «Би ажил дээрээ дандаа түрүүлж очсон байдаг» гэж биеэ магтах шинжтэй болсонд Зургаадай: 

	— Ах аа! Манайд шоорон цэнхэр гэж түрүүлж гүйдэг сүрхий ямаа бий. 

	— Тэр чинь харин тусгүй амьтан байна даа. 

	— Үгүй, бас их тустай шүү. 

	— Ямар тус байгаа юм бэ?

	— Үүрийн голын гармаар хонио гаргах гэсэн чинь хөл дүрж буцаад ер болдоггүй шүү. 

	— Тэгээд чи яав?

	— Шоорон цэнхэр түрүүлж ороод, эргэн харж майлсаан. Тэгээд л гүйцээ!

	— За аа. 

	— Бас нэг удаа хотгор даваагаар хонио өгсөөх гэсэн чинь... 

	— Бас өгсөж өгдөггүй юу?

	— Тийм ээ. Харин шоорон цэнхэр маань тэртээ дээрээс майлж байна. Тэгээд л болоо!

	— Мөн хуна, адтай амьтан юм л даа хөөе. 

	— Нээрэн адтай шүү... Ах аа, өчигдөр орой хонио хаших гэсэн чинь бас л болдоггүй. 

	— Яасан юм бол доо?

	— Тэнгэр бүрхэг, аягүй харанхуй, тэгээд бас их салхитай байсан. Харин тэгсэн чинь Шоорон цэнхэр хашаандаа яг л тан шиг түрүүлж орчхоод, учиргүй чанга майлсан шүү. 

	— Үгүй чи сая хэн шиг гэв ээ?

	— Тан шиг л гэсэн. Та барилга дээрээ дандаа түрүүлж очдог гээ биз дээ?

	 


ДУУНД БАЙДАГ ҮГ

	 

	Зургаадайн харсаар байтал бор халзан хурга нь сүү тэжээлдээ муудаж, үс нь үрчийгээд нэг л улжгар байх болжээ. Аав ээжийн ярихыг сонсвол, тэр цэв хүйтэн бохир ус их уусан байх гэнэ. Тэгэхийн хамт Саран эмчийн дуулсан нэгэн дууны дөрөвхөн үг Зургаадайн санаанд оров. 

	Маргааш өглөө нь Зургаадай мөн л хониныхоо урд, ах нь хойно явж бэлчээрт гарчээ. Тэгтэл Зургаадай:

	— Ах аа! Та битгий наашаа ирээрэй. Тэндээ байж бай!

	— Чи юу хийгээд тонголзоод байгаа юм бэ? Хэлэхгүй бол хонийг чинь үргээж бужигнуулна шүү. 

	— Ах аа, Та битгий үргээгээрэй! Жигтэйхэн ховор болчихжээ. Дөнгөж хуруу хүрэхгүй юм олоод байна. 

	— Чи юу эрээд яваа юм бэ? Би энд эрье. 

	— Та савгүй яваа шүү дээ гэж мань хоёр холоос чангаар ярилцана. 

	Ах нь бас Оюун түлхүүр сэтгүүл авч гарсан тул нэг хэсэгтээ дүүгээ мартчихаж. Тэд их үдийн алдад Үүрийн гол руу хонио жишрүүлээд дуу шуу, инээд хөөр болсоор гэртээ ирэв. Дангаа ахаасаа аанай л өрсөж:

	— Ээж ээ, үүнийг хараач! Аягүй ховор юм аа. Дөнгөж ганцхан хуруу төдий... 

	— Юу вэ?!

	— Шүүдрийн ус

	— Яах гээв, миний хүү үүгээр?

	— Бор халзан хургандаа өгье. Гэдэс нь өвдсөн байх. 

	— Миний хүүд хэн тэгж хэлээв?

	— Саран эмч. 

	— Саран эмч ий?

	— Тийм ээ. Та бид хоёр саяхан нэг үдэшлэгт очсон шүү дээ. 

	— За тэгээд?

	— Саран эмчийн дуулсан нэг дуунаас би дөрөвхөн үг тогтоосон юм аа. 

	— Ямар үг вэ, миний хүү?

	«... Ээжийг минь... шүүдрээр... ундалдаг болоосой» гэж. Ээж ээ! Шүүдэр чинь хамгийн сайн ус юм уу?



	




	ТҮРҮҮЛСЭН НЬ

	 

	Зургаадай тэргүүтэй хэдэн хүүхэд хурдаа үзэж, уралдан тоглож байв. Зургаадай сүрхий хурдан гүйдгийн дээр бас багагүй зальтай ажээ. Хүүхдүүд түүний нь сайн мэдэх боловч чадуулаад л байдаг байж. 

	Энд нэг удаагийн явдлыг өгүүлье. Уралдан яваа хүүхдүүд газар дундаа орж явлаа. Гэтэл Зургаадай:

	— Балдаан! Чиний хормойд хамхуул чирэгдээд явна гэж хашхирав. Балдан зог тусч эргэн харав. 

	— Цэцэгээ! Чиний гэзэгний тууз салхинд хийсээд тэр хойно дэрсэн дотор үлдчихлээ гэж ойрхон очиж, чихний тус шивнэв. Цэцэгээ түүнд нь үнэмшээд, тэмтэрч үзэлгүй буцаж гүйв. 

	— Даваа! Чиний тэлээ чинь алдуурчихсан унжиж явна, өмдөө гээчхэв зэй! гэж сандаргав. 

	Гэтэл нарийхан Самбуу урд нь орчхоод гүйцэгдэх янзгүй болоход Зургаадай:

	— Самбуу! Даваа дүү чинь тэр хойно өмдтэйгөө ноцолдоод уйлж суудаг шүү гэж их л санаа зовсон шинжтэй хоолойгоо эвэгнүүлэн хэлэв. Самбуу ч дүүгээ өрөвдөөд гэдрэг харайлгав. 

	Зургаадай энэ самбаанд хэдийнээ бариа дээрээ ирчхээд уяа тойрон «дүүхэлзэж» байв. Нөхөд нь цуглаж үг яриа дэлгэн:

	— Чи яасан худалч юм бэ! Чиний хэлсэн бүхэн худал байна гэлцэв. 

	— Та нар л муу байна шүү дээ. Яасан амархан хууртдаг юм бэ?

	— Яагаад... яагаад бид муу байдаг юм бэ?

	— Найз нар аа! Уралдаж яваа морь замдаа зогсдог юм уу?

	 


НАР ГАЛ ХОЁР 

	 

	Зургаадай зомгол жиргэж, эгч нь гал ноцоож байлаа. 

	— Нар их халуун байх аа?

	— Халуун, байлгүй яах вэ. 

	— Галаас хамаагүй халуун уу?

	— Илүү, байлгүй яах вэ. Энэ гал чинь нарны өчүүхэн хэсэг л гэсэн үг. 

	— Энэ галыг чинь тэгвэл нарнаас авсан юм уу? Хэн очиж авчирсан юм бэ? Эгч ээ!

	 


САЛХИНЫ УС

	 

	Ах дүү хоёр, уяачид дээр очиж морь бүрийг шинжиж явлаа. Тэд нэгэн халиун үрээний дэргэд ирэв. Ах нь:

	— Зургаадай! Энэ үрээ яггүй хурдан байх. Хөл, шилбэ хөнгөнтэй юм гээч. 

	— Тийм үү? Манай хонгорыг гүйцнэ гэж үү?

	— Энэ цагаан соёолон ч бас хурдан даг аа. Сэрвээ, ташаа сайтай юм. 

	— Тэглээ ч гэсэн гүйцнэ гэж үү?

	— Нээрээ ч манай хонгор гараа бариа хоёрт тэгш үсэргээтэй сайн морь шүү. Хурдлуулж явахад нүдний нулимс гардаг юм. 

	— За тэр! Ах та баярласандаа болоод уйлдаг юм уу?

	— Үгүй. Нүүр рүү минь салхи үлээгээд... 

	— Өө мэдлээ, мэдлээ. Тэр чинь салхины ус юм байна. Тийм үү ах аа?

	 


ИЛҮҮ УХААН

	 

	Аймгийн наадмын сүүлчийн өдөр Зургаадай ээжтэйгээ цуг улсын циркийн хэсэг жүжигчдийн тоглолт үзэхдээ сургуультай нохойг онц сонирхжээ. 

	Хэд хоногийн дараа юмсанж. Соотон Төмөр гэдэг хөгшин нохой нь гэрийн сүүдэрт их л халууцсан янзтай хэвтэнэ. Зургаадай мөн үүний өөдөөс харан өвдөг, тохой дээрээ дөрвөн хөллөж:

	— Соотон Төмөр өө! Чи тоо бодож чадах уу? (Цаадах нь Зургаадайн дух өөд нүдээ дүрэлгэнүүлэн харав). 

	— Чи миний духыг харж байна уу? Нээрээ тэгж байна. Толгойгоороо боддог л доо. Сайн байна. Чиний урд хоёр хөл дээр миний хоёр гарыг нэмье. Хэдэн гар болох вэ? (Цаадах нь жийсэн хоёр хөлөө татаж оцойн суув). 

	— Үгүй тэр, хоёр хөлөө гар биш гэж байна. Зөв дөө! За тэгвэл, миний нэрийг Зургаадай, чиний нэрийг Соотон Төмөр гэдэг. Тийм үү? (Цаадах нь нүднээсээ нулимс унагаад, босож явлаа)

	— Ээж ээ, та гараад ир дээ! Манай Соотон Төмөр надаас илүү ухаантай юм аа. Үнэн үү?

	 


ҮНЭН ЮМ БАЙНА

	 

	Арваад хоног уулзаагүйдээ болоод Зургаадай Даржаа хоёр элдэв сониныг ярьж гарчээ. Даржаа үг өдөж:

	— Зургаадай, чи улам л сайн барилддаг болж байна уу?

	— Үгүй шүү. Харин сая наадмын урд өдөр начин Цэрэнпил гуайн хүүтэй барилдаж хэд хэд хаясан, бас нэг унасан. 

	— Өө, бас сайн байна. Харин тэр жаал чинь дэндүү өөдгүй амьтан... 

	— Бид хоёроос ах, тэгээд ч том биетэй шүү дээ. 

	— Тийм нь ч тийм ээ. Мөрөн дээр нь гар тавих төдийд л хөл нь чичрээд л, гар нь салганаад л, нүд нь бүлтгэнээд л ирдэг юм аа. 

	— Яагаад тэр вэ?

	— Айж сүрдээд л тэр биз дээ. 

	— Ай мэдэхгүй. Би түүнийг хэд хаясан. Гэхдээ тэр нэг удаа дэгнүүл дээр хальт гишгэж унасан. Бас нэг удаад хонь холдоно гэж яарч барилдаад бараг өөрөө унаад өгсөн. Ер нь чадалтай жаал байдаг шүү. 

	— Хэзээ тэр вэ? 

	— Уржигдархан. Чамайг бол ч эдэлж гарна. Чи ямар, намайг хаядаг биш дээ. 

	— Тийм нь ч тийм ээ. Харин тэр чинь чамайг баярлуулах гэж л тэгж дээ. Би түүнийг өчигдөр насны тоолонгоор хаяж хаячихсан. 

	— Өчигдөр ий?!

	— Мм

	— За боль, боль! Начин Цэрэнпил гуай хүүтэйгээ хоёул өчигдөр өглөө манайхаас урагшаа явсан. Гэтэл чи өчигдөр өглөө тэр хойноос гэрээсээ ирсэн шүү дээ. Ээ хөөрхий «үнэн юм байна»

	— Юу??

	— Үнэн юм байна аа, үнэн юм байна!

	— Зургаадай, чи ер нь юу гээд байна аа?

	— Хүүхдүүд чамайг худлаа залдаг жаал гэдэг юм аа. Нээрэн үнэн юм байна. 

	— Сайхан мэдээрэй!

	— Би тун сайхан мэдэж байна. Чи яах вэ, аавдаа хэлбэл хэлээрэй л дээ. Би ч хэлж болно шүү.

	 


МАНГАЛЫН ДАВАА

	 

	Дэлгэр зуны үдийн нар хүчтэй сайхан ээж байв. Буурал ээжийндээ очсон Зургаадай ахтайгаа цуг гэртээ харихаар явган явжээ. Тэр хоёр даваан дээр гарч ирлээ. 

	— Ах аа! Та энэ давааны нэрийг мэдэх үү?

	— Хотгор даваа гэдэг юм. Чи ч гэсэн мэднэ шүү дээ. 

	— Яагаад хотгор даваа гэсэн юм бэ?

	— Хотгор болохоор нь л тэгээ биз. 

	— Яагаад хотгор болсон юм бэ?

	— Хоёр их уулын хооронд шахагдаад доошоо суучихсан... 

	— Үгүй ээ, тийм биш. Мангал гуайгаас л болсон юм. 

	— Яалаа гэж дээ, Зургаадай минь. Тэр чинь зүгээр л нэг жолооч хүн шүү дээ. 

	— Тийм ээ. Тэр чинь аягүй өндөр ачаатай хүнд машинаараа энэ даваагаар дандаа явдаг юм. 

	— Тэгээд?

	— Тэгээд л ийм хотгор болгочихсон байх!

	— Хаанаас л ганцхан түүнээс болов гэнэ. 

	— Болно, болно. Одоо үүнээс хойш хоёулаа энэ давааг «Мангалын даваа» гэж байя. 

	 


ХАР ТАРЛАН

	 

	Ээж нь эртлэн босож, өрх татахаар гарахад Зургаадай хүү тугалын хашаа дотор бөхөлзөж тонголзож харагдав. 

	— Миний хүү! Хар өглөөгүүр юу хийж байна вэ?

	— Та нааш ир! Үүнийг хараач. Би нүүрсээр будаж байгаа юм. 

	— За очъё. Юуг будлаа гэж?

	— Манай түнжин цагаан сайхан хар тарлан болж уу?

	— Яах гэж ийм хэрэггүй юм хийнэ вэ?

	— Юунд хэрэггүй гэж. Хар тарлан үнээ сүү ихтэй гээд л... 

	— Хэн тэгж байна?

	— Аав ч хэлсэн. Та ч хэлсэн... Үнэн биз дээ?

	 


ХЭРЭГГҮЙ БОЛСОН ХӨЛ

	 

	Зургаадайн сайн найз Содном гэдэг жаал аймгийн төвд байж, нэг жил болоод нутагтаа иржээ. Маргааш нь тэр, Зургаадайтай тоглохоор шийдэж, Дандар гуайнд очжээ. Нэлээн сүрхий гүйж харайж явтлаа Содном:

	— Зургаадай! Би жаахан ядраад, залхуу хүрээд байна. Гэрийн сүүдэрт сууя. 

	— Тэгье, тэгье. Чи сонин юм ярихгүй юу?

	— Манай гэр цэцэрлэгийн дэргэд ойрхон байдаг аа. 

	— Аа тийм үү. Танай цэцэрлэг хэр зэрэг гоё вэ?

	— Их гоё. Хүүхэд олон. 

	— Багш чинь ууртай юу?

	— Гайгүй ээ! Надад л жаахан муухан даа. 

	— Яагаад тэр вэ, Содном оо?

	— Мэдэхгүй. 

	— Чи өглөө оройтож очдог байлгүй. 

	— Үгүй чиш! Би хамгийн түрүүнд очдог. Манай ангийн жаалууд гүйсээр явсан мөртөө хождоод л байдаг аа. 

	— Чи тийм жигтэйхэн хурдан юм уу?

	— Би цэцэрлэгтээ ГАЗ-69 машинаар очдог. Бас тэр тэргээр харьдаг. 

	— Аа яяа, мундаг байна. 

	— Тийм шүү. Харин заримдаа оройтож харьдаг аа. 

	— Яагаад тэр вэ?

	— Машинаа хүлээгээд л тэр байхгүй юу?

	— Ээ ямар хөгийн юм бэ? Ийм сайхан хоёр хөл чинь хэрэггүй юм болжээ. 

	 


НУЛИМС ЮМ УУ, УС ЮМ УУ

	 

	Нар жаргахын алдад хонио хотондоо дөхүүлж, гэртээ хар эрчээрээ гүйж ирсэн Зургаадай амттай сайхан тараг амьсгаадан залгилах зуураа:

	— Ээж ээ! Өнөөдөр манай хонь аягүй сайхан тогтсон. 

	— Аа тэгээ юу!

	— Хайрханы бэл, Үүрийн голын эрэг дээр бараг өнжсөн. 

	— Миний хүү их л сайн байна даа. Өнөөдөр чинь нартай талтай сайхан өдөр байлаа шүү дээ. Тэгээд л... 

	— Үгүй шүү, ээж ээ. Би өөр арга олсон юм. 

	— Ямар арга олоо вэ, миний хүү?

	— Шоорон дэнхэр, боролзой мухар хоёр ямаагаа үлдээчихсэн юм. 

	— Хаа байна, тэд чинь одоо?

	— Хойд их хонхорт аргамжаатай байгаа

	— Юу гэсэн үг вэ, бушуухан очиж авчир! Энэ халуун өдөр цангаж хэцүүдээ байлгүй. 

	Зургаадай тэр дороо гүйж, нөгөө хоёр ямаагаа хөөж ирээд гуулин шанагаар ус өгөв. 

	— Ээж ээ! Энэ шоорон цэнхрийн чинь хамраар ус гараад байна. 

	— За тэр дээ. Миний хүү бас тусгүй байна даа. 

	— Ээж ээ, нааш ир ээ! Энэ боролзой мухрын чинь нүдээр нулимс юм уу, ус юм уу гараад байна, одоо яана аа!

	 


ЭВЛЭРҮҮЛСЭН НЬ

	 

	Зургаадай нэг орой аавдаа гүйж ирээд:

	— Аав аа! Би өнөөдөр их олзтой... 

	— Миний хүү юу олоо вэ?

	— Олсон юмгүй ээ, харин... 

	— Зургаадай минь чи бас ямар хачин юм ярих нь вэ?

	— Шоорон цэнхэр, боролзой бор хоёртоо би аягүй их хайртай. 

	— Нээрэн тийм л дээ, миний хүү

	— Тэгсэн чинь мань хоёр ус уух газар булаацалдаж «хэрэлдээд»... 

	— Хэрэлдээд ий?!

	— Үгүй мөргөлдөөд... Боролзой эвэргүй мухар мөртөө нүгэлтэй хүчтэй юм аа. Шоорон цэнхрийн эвэр янгинасан байх. 

	— Тэр мухар чинь л чухам том толгойт доо. 

	— Аав аа! Би хоёулыг нь өрөвдөөд өө... 

	— Яагаад тэр вэ?

	— Хоёулаа гэдрэгээ хараад, уначих уначих гээд л байсан. 

	— Чи яав тэгэхээр нь?

	— Хониноосоо салгаж хөөгөөд «Та хоёр хонь битгий үймүүл!» гэж загнасан чинь... 

	— Мэдэж байх юм уу, чиний хэлснийг?

	— Тэгээд би аргалж байгаад, Шоорон цэнхрийг эвэрдэж авсан. Голын нөгөө эрэг дээр ус туулж гаргасан. Мань хоёр урд урдаасаа харж байгаад ус уусаан. 

	— Үгүй ер өө, миний хүү ч аргыг нь олжээ. 

	— Мань хоёр байна шүү, аав аа! Бие биеэ хараад: 

	«Энд ус сайхан байна. Нааш ир, нааш ир!» гэж майлсан. Шоорон цэнхрийн сахлаас нь ус, сормууснаас нь нулимс дусалсан. Тэгэхэд нь л хачин их өрөвдлөө. 

	Эвлэрч байгаа нь тэр биз, хүү минь. 

	— Аав аа, маргааш нэг мөргөлдүүлэх гээд өдөөд үзье. 

	 


ТОГОО ЦАЙ

	 

	Дандар Долгор хоёр зөвлөгөөнд суухаар сумын төв рүү яваад, буцаж ирэх шахжээ. Эгч Эгиймаа нь:

	 — Зургаадай, миний дүү түлээ аргал оруулаад ир!

	— Яах нь вэ, эгч ээ?

	— Аав ээж хоёр ирэх боллоо. Өнөөдөр халуун байна. Ангаж яваа байх. 

	— Тэгье, тэгье. Ёстой сайхан цай чанаад тавьчихъя. Би түлээнд явлаа. 

	— Миний дүү, ус гэхээр юм үгүй болж шүү. 

	— Нэг тогоо цай хүрэхгүй гэж үү, эгч ээ?

	— Хоёрын хооронд жаахан цайгаар яах юм бэ. 

	— Та тогоогоо тавиад угааж бай. Би очиж усыг чинь харъя. 

	— Чи хараад яах юм бэ?

	— Өө нээрээ тийм. Би түрүүнд залгилахдаа харсан юм байна. Тэр чинь хүрэхдээ л нэг хүрнэ. 

	— За тэгвэл чи энэ усаар тогоо цай чанаад орхи! Би харж байя. 

	— Тэгнэ яадаг юм бэ. Үгүй энэ чинь сүүтэй цай хийнэ биз дээ. 

	— Тэгэхгүй яадаг юм бэ. Сүүгүй цайг цай гэхгүй шүү дээ. 

	— Өө тэгвэл бас нэг шанага сүү нэмэгдэнэ. 

	— Миний дүү, тэгээд ч хүрэхгүй, залхуураад яах вэ. Хоёр хувин ус бариад ир!

	— Би ердөө залхуурдаггүй л дээ. Харин ганцхан таны энэ хүрэхгүй гээд байгаа усаар чинь л би тогоо цай чанах гээд байгаа юм... Аль вэ эгчээ, галаа ширүүсгээрэй. 

	— За яах вэ, харж л байя. Ээжид хэлнэ дээ чамайг... 

	— Та харж л байгаарай. Наад дундхан ус чинь буцлаад, цай болохдоо тогоо дүүрээд зогсохгүй, бүр хөөрөөд халина. Харин яагаад тэгж гэнэт их болж байгаа юм бэ?

	 


ХОНЬЧИН «ТӨМӨР»

	 

	Дандар гуай хоньчин Базарынд очоод иржээ. Тэрбээр эхнэр Долгортоо хоньчин Базарын тухайд биш, хоньчин Төмөрийн тухай ярьж гарав. Зургаадай бас түүнийг чагнасаар хаяаны сүүдэрт сууна. 

	— Долгор оо! Хоньчин Төмөр үнэхээр ухаантай юм аа

	— За яаж байна?

	— Өглөө хонио туугаад гардаг гэнэ. 

	— Тэгээд?

	— Саахалтын хэр яваад, хонин дунд орж, цуг алхдаг гэнэ. 

	— Үгүй ер өө, хэдий завдаа тийм болчихоо вэ?

	— Нөмөр, энгэр ойртохын хамт мань Төмөр хэдэн удаа чанга чангаар дуу өгдөг байна. 

	— Их ухаантай монш л доо хөөе!

	— Тэгэхээр нь хонь хэдэн тийшээ үргэсхийгээд тардаг байна. 

	— Аргатай гэдэг нь. 

	— Хошуурахаа болихтой зэрэг дундуур нь өөдөө сөөргөө сэмээрхэн хэсэж гардаг гэнэ. 

	— Базар гуай ч тэгвэл нэг хөл нэмж авчээ. 

	— Тийм гэнэ ээ. Сайхан тогтоод ирэхийн алдад нөгөө Төмөр чинь нэг тийшээ алга болоод өгдөг гэнэ. 

	— Гэр рүүгээ л яваа байгаа даа. 

	— Үгүй гэнэ шүү. Тэр монш чинь хонь хэтдээ хаашаа хандахыг анддаггүй юм байна. Тэр зүгт нь арилж өгдөг юм байх... Хөөе Долгор оо, Зургаадайтайгаа түүнийг найзлуулах юмсан. 

	— За яршиг. Манай гурав ер алзахгүй... 

	— Миний хүү! Аавынхаа яриаг сонсож байна уу?

	— Сонсож байна аа. Аав аа, тэр чинь хэдэн настай юм бэ?

	— «Аравтай» гэсэн байх шүү. 

	— Надаас хэд ах юм байна. Гэсэн ч тоглож болно доо. 

	— Миний хүү, тэр чинь нохой шүү. Яагаа вэ, манай соотон Төмөр... 

	— Ээ хөөрхий амьтан. Манайд байхдаа уяанд хатчихсан байж л дээ. Би дагуулаад явж байдаг байж. Тусгүй юм боллоо доо... Ерөөсөө би түүнийг дагуулаад ирье. 

	Болохгүй. Юу гэсэн үг вэ?

	— Болно байх аа. Уг нь манайх юм чинь. 

	 


СҮМБЭР УУЛ МӨН ҮҮ

	 

	Зургаадай аавдаа тус нэмэр болж, Хайрхны араас түлээ ачаад харьж явна. Хөллөгөөний гурван шар суултын сайнаар уруу газар удгалахгүй алхална. Гэтэл Зургаадай:

	— Аав аа! Яагаад дээшлэх тусам, хуурай мод элбэг болдог юм бэ?

	— Тэр бүр, хүн хүрч чаддаггүйгээс болоод л тэр байх. 

	— Хайрхан уул яагаад дээд биедээ бор, дунд биедээ хөх, хормой руугаа цэл ногоон модтой байгаа юм бэ?

	— Хөгшин залуугаараа ялгарч байгаа нь тэр биз ээ. 

	— Аа мөн, мөн. Их сонин юм байна. 

	— Миний хүү юуг нь тэгж их сонирхов?

	— Та таа л даа. 

	— Чи ер нь юу таалгах гээд байна даа?

	— Үгүй. Та юм бодож олохдоо хэр зэрэг сайн бэ?

	— Базаалттай бодож чадахгүй шүү. 

	— Тийм биш ээ. Хачин сайхан бодож чаддаг. Би мэднэ. 

	— Миний хүү яагаад тэгж боддог болсон юм бэ?

	 — Аав аа! Ээж та хоёр ах эгч дүү бид дөрвийг аягүй гоё хувцаслаад наадамд авч явсаан. 

	— За тэгээд?

	— Бид гурав та хоёроос хамаагүй илүү гоё байсан!

	— Тийм байх аа. 

	— Аав аа! Та хайрхан уулын арын модыг хараад бид гурвыг тэгж гоё гэж санасан юм уу?

	— Үгүй, хаашаа ч гэх юм бэ дээ байз?!

	— Гайхах юм үгүй биш үү?

	— Харин ээ хө!?

	— Аав аа! Хайрхан уулын хормойн ногоон мод чинь бор, хөх модны хүүхэд нь биз дээ? гэснээ Зургаадайн сэтгэлд эрс өөр өнгийн бодол оров бололтой. 

	— Аав аа, буурал аавын байн байн ярьдаг «Эрийн сайн» үлгэрт гардаг Сүмбэр уулыг та үзсэн үү?

	— Үгүй чиш!

	— Ээ тэгвэл манай энэ Хайрхан уул лав мөн байх. Баруун талд нь байхад нар оройгоор нь ургадаг, зүүн талд нь байхад нар оройгоор нь жаргадаг. 

	— За цааш нь... 

	— Мөнх цаст Хайрхан уул чинь... Сүмбэр уул мөн үү?

	 


ТЭНГЭРИЙН НҮД

	 

	Намрын намуухан үдэш. Хадлангийн талбай. Майхны хаяанд дахь дөрвөн дугуйт морин тэрэг дээр өвс бамбайлж, Зургаадай эгчтэйгээ хоёул гэдрэгээ харан хэвтэнгээ энэ тэрийг ярьж инээлдэнэ. 

	— Эгч ээ, та их хол хардаг уу?

	— Хардаг аа. 

	— Та тэгвэл, буурал аавынхыг эндээс харж чадах уу?

	— Яаж хардаг юм бэ. Наана нь Хайрхан уул байгаа шүү дээ. 

	— Хайрхны орой дээрээс бол ёстой сайхан харагдана. Тийм үү?

	— Тийм ээ. 

	— Өндөр дээр гарахаар нүд сайн хараатай болдог юм уу?

	— Харах юм ил гарч байгаа нь тэр. 

	— Өө тэгвэл би их сайн мэдэж авлаа. 

	— Юуг?

	— Тэр дээшээ хар аа! Од анивалзаад л байна. 

	— Хязгааргүй холд байгаа учраас тэгж жирвэлзэж байгаа юм!

	— Үгүй шүү. Бид хоёрыг хараад л ирмэж байгаа юм. Тэднүүд чинь ихээ өндөрт байгаа тэнгэрийн нүд шүү дээ, эгч ээ. 

	 


ХОЁР НАР

	 

	Ахтайгаа хамт морио аргамжаад гэр рүүгээ явах зуур Зургаадай арван тавны тэргэл сарыг хараад:

	— Цэнгэл ах аа, нар сар хоёр адилхан уу?

	— Чи юу гэж боддог вэ?

	— Нар их гэрэлтэй, илчтэй шүү дээ. Харин сар бол тиймгүй. 

	— Тэр үнээн. 

	— Сар ч бас их гэрэлтэй, илчтэй байсан... 

	— Юу гэнээ?

	— Нар өдөр байдаг

	— Тийм ээ!

	— Нар мандахаар хүн босдог, шувуу ширгэдэг, мал бэлчдэг. Харин сар шөнө л байдаг биз дээ?

	— Тэгдэг. Тэгээд л хүн унтдаг, шувуу унтдаг, мал унтдаг юм байхгүй юу. 

	— Ах та мундаг зөв хэллээ. Сар чинь хамаг илч, хагас гэрлээ наранд зээлдүүлсэн юм гэнэ лээ. Түүнээс биш нар сар хоёр адилхан... 

	— Чи үүнийг санаанаасаа ярьж байна уу?

	— Үгүй чш. Аавын ярьсан үлгэрийг л... 

	— Чамд хэзээ ярьсан юм бэ?

	— Өнөө өглөө ус барих гэж явах замдаа... 

	— Сайн байна. Миний дүү их сайн ярьж байна. 

	— Ах аа! Та ааваас нэг юм асууж өгөхгүй юу?

	— За юу гэж?

	— Наранд зээлдүүлсэн хамаг илч, хагас гэрлээ сар хэзээ эргүүлж авах вэ? гэж... 

	— Асууж өгье. Зээлдүүлсэн нь үнэн юм бол авах нь үнэн байх ёстой доо. 

	— Наваан гуайнх манайхаас 10 төгрөг зээлж аваад өгсөн шүү дээ. 

	— Тэгсээн, дүү минь. Асууж өгье. Зээлдүүлсэн нь үнэн бол авах нь үнэн байх ёстой доо. 

	— Еэ гялай, еэ гялай! Хоёр нартай болчихвол хэчнээн гоё вэ!

	 


ХАЧИН ЭЭЛТ

	 

	Аав нь нэгдлийн төвөөс ирэхдээ хэдэн килограмм алим гурван том тарвас авчирчээ. Хувь хувиа авсан хүүхдүүд их л баяр хөөр болов. Зургаадай ахтайгаа гадаа түлээний дэр мод сандайлан суужээ. 

	— Ах аа! Над ирсэн алимын нэг тал нь ягаан, нөгөө тал нь ногоон байна аа. Таных ямар вэ?

	— Бас л тийм. 

	— Яагаад бүгдээрээ ягаан болоогүй юм бэ?

	— Нар ээсэн тал нь ягаан болсон юм байлгүй. 

	— Яагаад бүгдээрээ ногоон болоогүй юм бэ?

	— Нар ээгээгүй тал нь шараараа үлдсэн юм байх аа. 

	— Хүүе, ах аа! Энэ нар чинь тарвасыг их хачин ээдэг юм байна аа. 

	— За яаж байна?

	— Над ирсэн тарвас дотроо яв ягаан, гаднаа нов ногоон юм аа. 

	— Тийм байдаг ном. 

	— Аа! Мэдлээ дээ, мэдлээ дээ... 

	— Юу гэж мэдэв?

	— Ах аа! Энэ мар байна шүү дээ, тарвасыг гаднаас нь биш, дотроос нь ээдэг юм байна. 

	 


ААВЫНХАА НЭРИЙГ БОДООД УУ?

	 

	Зургаадайн ах Цэнгэл нэгдлийн төвийн барилгад хамт ажилладаг Батын хамт иржээ. Тэр, ахынхаа ирсэнд тэсгэлгүй баярлаж, өвөр дээр нь суугаад, тэр хоёрын яриаг сонирхож байв. Бат:

	— Цэнгэл ээ! Би өчигдөр орой чуутай чаатай л явж гэртээ хүрч ирж шүү. 

	— Би бас чамайг амьтнаас сурагласан л даа. 

	— Сураглахаар барахгүй. Чи тэр найрт очдог л байсан юм. Одоо ч гэсэн толгойны минь эргээ гараагүй л явна. 

	— Аль хэр өргөн хурим болов доо?

	— Өргөөн, өргөн. Би нэг хэдэн юмтай даа чадлаа үзэлцээд... 

	— Заа... 

	— Надтай нөгөөх Хүрлээ, Гомпил хоёр арцаад байсан. Бусад олон маань ч яах вэ, халсхийгээд, дуу хуур болсоор тарсан даг. 

	— Бат аа! Цаад хоёр чинь их уух юм уу?

	— Их ээ их. Уг нь би л ахлаад байх шиг санагдсан. 

	— Мөн хуна... Тэгээд?

	— Би ч горьгүй болж байгаагаа орой тийшээ мэдлээ. Нэг сэргэсэн чинь нөгөө хоёрынхоо хундагатайг өөрийнхтэйгөө тагшинд хийгээд хөнтөрч байна. 

	— Даанч дээ гэж. Тусгүй байна шүү. 

	— Яая гэхэв дээ, «аавынхаа нэрийг бодоод л»... Тэр хоёр золиг намайг «Төлөв Гэндэнгийн хүү ч төөнжгөн хорхой шиг юм л даа!» гэнэ байх гэхээс л бүүр... хор хөдлөөд... 

	— Ай даа, тусгүй байна даа чи мөн... Ийм завхарсан яриагаар юугаа хийх вэ. Больж үз, зүгээр!

	— Хөөе Цэнгэл ээ! Наад өвөр дээрх чинь чиний яриад байдаг дүү чинь мөн үү?

	— Мөн, мөн. 

	— Аль вэ, ах нь үнсье. Духаа нааш нь... (энэ зуур Зургаадай)

	— Бат гуай! Та «аавынхаа нэрийг бодоод» гэв үү?

	— Тийм ээ, дүү минь. 

	— Гэндэн гуайг манай аав архи бага ууж, их наргидаг хүн л гэдэг юм. 

	— Нээрээ тийм шүү дээ. Ай бас хэцүү жаал аа мөн

	— Аавынхаа нэрийг бодоод, уугаад байсан гэж таны хэлдэг юу гэсэн үг вэ?

	— ?!

	— Гэндэн гуай маргаашаас манайд ирж, хадланд хамт гарна гэсэн. Тэгэхэд нь би асуух уу?

	 


ХӨВЧИЙН ХЭЛ

	 

	Намрын сэрүү орсон цаг. Зургаадай нэг өглөө ахынхаа хамт самарт явжээ. 

	— Миний дүү хөвчийн цуурай сонсохгүй юу?

	— За тэгье. 

	— Юу гэж хэлэх вэ?

	— «Ээж ээ!... » гэе. 

	— Чи юу, би юу?

	— Та тэг. 

	— Ээээж-ээээ! (Цуурай давтана)

	— Аягүй олон хэлж байна. Ах, та чагнаач!

	— Тийм байна. 

	— Бүүр холдоод явчихлаа. Хэнд очиж хэлдэг бол! Хөвч хэлтэй юу? 

	— Миний дүү! Ах нь дахиад нэг «Ээж ээ!» гэе. 

	— Боль, боль! Ээж дуулаад наашаа гүйнэ. 

	 


ӨВСГҮЙ ЗАМ

	 

	Нэгдлийн зоотехник Нямаа өвс ургамлын өндөр намыг харгалзан хонь, ямаа, үхэр, адууг хэрхэн бэлчээж болох талаар суурийн малчдад яриа хийсний маргааш нь юмсан. 

	Зургаадай ээжтэйгээ хөтлөлцөн шинээр барьсан улаан булан тийш явж байна. 

	— Ээж ээ, хөлд өвс ороолдоод унагачих гээд байх юм. 

	— Унагахаасаа наана, хамаг хувцас норгочихлоо. Ус чийг гэж жигтэйхэн. 

	— Ээж ээ, ингэвэл яасан юм бэ?

	— Яавал гэж?

	— Эхлээд, хэдэн үхэр явуулъя. 

	— Яаж байгаа нь тэр вэ?

	— Тэд чинь аль л өндрийг нь урт хэлэндээ ороогоод л идчихнэ. 

	— За тэгээд?

	— Дараагаар нь хэдэн хонь ямааг явуулна. 

	— Юунд тэгж байгаа юм бэ?

	— Тэд чинь нарийн зөөлөн өвс, навч цэцгийг түүчихнэ. 

	— Тэгээд л гүйцээ биз дээ?

	— Гүйцээгүй ээ, гүйцээгүй. Хамгийн сүүлд хэдэн адууг явуулна. 

	— Миний хүү санаагаараа юунд ингэж хамаагүй юм зохиож ярина вэ?

	— Зүгээр ээ. Та Нямаа гуайгаас асуугаарай! Тэр хэдэн адуу чинь газрыг нь гартал мэрчихнэ. Тэгээд л өвсгүй зам бэлэн. 

	 


ХАРУУДЫН ДУНД

	 

	Зургаадай намрын нэгэн орой, ахдаа аминчлан:

	— Ах аа, хоёулаа маргааш өглөө нэг ажил хийе. 

	— Ямар ажил вэ?

	— Манайх хэдэн хар хоньтой вэ? Би тоолох гэсэн юм. 

	— Цөөхөн байх аа. Чи ээжтэйгээ тоолчих л доо. 

	— Ээж чадал муутай. Аягүй бол чирэгдэж сүйд болно. 

	— Зүгээр тоолохын төдийд үү дээ? 

	— Үгүй ээ, хашаанд нь үлдээх гэсэн юм аа. 

	— Тэгээд тэр хэдийгээ бэлчээрт гаргана биз дээ?

	— Гаргана, гаргана. Бас ядарсан хэдэн хонийг ч барьж үлдээнэ... Тэгье л дээ ах аа. 

	— Ямар ядарсан... 

	— Яагаа вэ, нөгөө түгдгэр цагаан, дэгдгэр хувдай гээд л... 

	— Яах юм бэ, тэднийг үлдээж... 

	— Харуудын дунд оруулаад бэлчээж үзье. Дулаан байна байх!?

	— Дэмий биз дээ. 

	— Дэмий биш шүү. Зоотехник Нямаа гуай л нэг сонин юм яриад байсан

	— Хэзээ?

	— Зун... 

	— Юу гэж?

	— Хар хонь цагаан хонийг бодвол даардаггүй гэнэ... Үсэн дотор нь нарны илч орчхоод гардаггүй юм байх... За ах аа, ээжтэйгээ гурвуулаа ч хамаагүй хамжаад ялгаад үзье!

	 


САРАН ЭМЧИД Л

	 

	Зургаадай буурал аав ээжийндээ очжээ. Тэрбээр «Миний буурал ээжийн бие барагтайхан байна уу даа» гэж бодоод:

	— Буурал ээж ээ? Та Саран эмчид л үзүүлж байгаарай!

	— Хүү минь ээ! Аймгийн эмч манай нэгдэл дээр ирж гэв үү дээ?

	— Тэр дэмий. 

	— Юун дэмий гэж?

	— Буурал ээж ээ! Өндөө өвгөн аймаг орж гэнэ ээ. 

	— Эмчид үзүүлж үү?

	— Үзүүлсэн болсон гэнэ ээ. 

	— Миний хүү юу л гэх гээд байна даа байз! 

	— Тэр эмч Өндөө өвгөнийг «... Нүдээ эргүүл, хэлээ гарга. Олигтойхон зогсоод байгаач, ямар янгууч юм бэ!... гээд л ховордсон эм хоёрыг бичээд л гаргачихсан гэнэ. 

	— Битгий ингэж том үг ярьж бай! Болохгүй шүү!

	— Том үг бишээ. Өндөө өвгөний ярьсныг л хэлж байхад... 

	— Арай ч тиймгүй байлгүй дээ. 

	— Та ердөө үнэмшихгүй хачин хүн юм аа. Харин манай Саран эмч бол их сайн. Би биеэ үзүүлсэн. Үзүүлэх хүнийг сайхан суулгана, хэвтүүлнэ, босгоно, алхуулна, чагнана, аягүй олон юм асууна. Бие илнэ, тогшино, заримдаа их чанга алгадна. Их сайхаан. Та Саран эмчид л үзүүл!

	 


ТУШААЛААР

	 

	Зургаадай бага ахдаа хөтлүүлээд харьж явахдаа нэг зүйлийг асуугаад ер ам хуурай явсангүй аж. Ах нь «Миний дүү ааваас асуугаарай!» гээд л хойш тавиад явжээ. Гэртээ ирээд Зургаадай

	— Аав аа! Би цэцэрлэгтээ хоёр л хүнийг их өрөвддөг юмаа. 

	— Хэн хэнийг тэгж их өрөвддөг юм бэ?

	— Та олоод асуу л даа. 

	— Танай даргын хүү нь цэрэгт, охин нь хотод байдаг биз дээ?

	— Үгүй, би даргыг ердөө ч өрөвддөггүй. 

	— Тогоочийн чинь ажил ч их зовлонтой доо. 

	— Яалаа гэж би түүнийг өрөвдөх юм бэ?

	— Тэгвэл асрагчаа л биз. 

	— Тийм биш ээ!

	— Яагаад чи тэднийг өрөвддөггүй юм бэ? Тусгүй байна шүү!

	— Тэд чинь цөм «Багш» гэдэг сайхан нэртэй... 

	— Юу гэнээ миний хүү?!

	— Дарга багш, хүмүүжүүлэгч багш, асрагч багш, тогооч багш гэж бид дууддаг. Их сайхан санагддаг байх даа. Харин... 

	— Миний хүү юу гэх гээд байна?

	— Морь, тэрэгчин, манаач хоёрыг л «Багш» гэдэггүй юм. Тэгээд би тэр хоёрыг л аягүй их өрөвддөг өө. 

	— Чи тэр хоёрыгоо багш гэж бай! Хүүхдүүд дуурайг. 

	— Үгүй тэгж болохгүй байх. Нэмэх гуайд хэлж тушаал бичүүлье. 

	— Одоо энэ «Өгөөмөр» нэгдлийн даргаар уу?

	— Тийм ээ. Нэгдлийн даргын тушаал... гээд хурал дээр Дорж гуайн уншиж байхыг нь би харсан, сонссон. Тэгэхэд Нэмэх гуай их сүртэй сууж байсаан. 

	— Миний хүү юу гэсэн тушаал гаргуулах гээв?

	— Цэцэрлэгийн манаач Далантай, морь тэрэгчин Цэнд гуай хоёрыг багш гэж байгаарай! гэж тушаал бичүүлье. 

	 


САНГАА

	 

	Намрын эхэн сарын нар ээж, сэтгэл уужруулсан сайхан өдөр өвсөнд цадаж, усанд ханасан хонь налайн хивэх нь хивж, зүүрмэглэх нь зүүрмэглэнэ. 

	Зургаадай гэр рүүгээ харайлган очиж Сангаа дүүгээ үүрээд буцаж иржээ. Тэгээд салхи хаах талд нь сэмээрхэн очиж сууцгаалаа. 

	— Миний дүү, энд хамаагүй гүйж харайж болохгүй. 

	— За

	— Хашхирч чарлаж болохгүй!

	— За

	— Ханиаж, найтааж бас болохгүй!

	— Яагаад?

	— Юу яагаад гэж «За за!» гээд байсан мөртөө... янзын жаал шүү, бүр нэг!

	— Янзын жаал гэж ямар жаал вэ?

	— Чам шиг хүүхдийг хэлдэг юм... 

	— Хашхирна яадаг юм бэ!

	— Миний дүү! Хүүш, Сангаа! Би чамайг чимээгүй суулгах... ёстой сайхан арга оллоо. 

	— За чихэр өгөх үү?

	— Чихрээс сайхан амттай чихэртэй ааруул өгье. 

	— Ай, их амттай юм аа. Ах аа! Би чимээгүй болсоон, тийм ээ?

	— Мм, сайн дүү!

	— Одоо морь булгиж тоглоё. 

	— Хүүе, тэгж болохгүй. Хоёулаа энэ наана хэвтэж байгаа монхоодой борлонгийн дэргэд сэмээрхэн очиж харъя. 

	— За, тэгье. 

	— Миний дүү хар даа. Хоёр чих нь унжчихаж, нүдээ аньчихаж, нар руу нуруугаа, сүүдэр рүү толгойгоо харуулчхаж... Хүүш, миний дүү! Өө өөдгүй муу жаал. Бас унтчихаа юу даа?... 

	— Ээж ээ! Намайг энэ чинь «Өөдгүй муу жаалан» гээд байх юм аа ий ин... ий и и... 

	— Чимээгүй! Хөөш, чимээгүй бай! Сангаа.... битгий уйл! Чихэртэй ааруул идэх үү, май!... Тээр хамаг хонь айлгаад босгочихлоо. Гэдэс нь цадаад амарч байгаа хонийг үргээж болохгүй гэж дуулаагүй юу чи?

	 


МУУ ХҮН

	 

	Үхэрчин Чулуун нэг үдэш Дандарынд иржээ. Энэ үеэр Зургаадай хэдийгээр хоол сууж, хоол идэж байсан боловч үхэрчин Чулууныг сайн таних тул тэр хоёрын яриаг чих тавин чагнаж л суулаа. 

	Дандар минь, өвгөн чинь хэдэн үхрээ хүнд шилжүүлэх нь шиг байна. 

	— Ээ тоогүй дээ. Харж хандахад тоймтой бүдүүн боргил, сайхан мал юм сан. 

	— Уг нь нээрэн тийм амьтан шүү. 

	— Чулуун минь! Чи үхрээ хүнд өгөхгүй гээд байж болоогүй юм сан уу?

	— Нэмэх дарга л их ширүүлээд байгаа даг. Би их муу үхэрчин юм гэнэ. Нэгдлийн бүх гишүүдийн хуралд миний тухай хэлэлцэх юм байх. Дандар минь чи сонсоно оо, гайгүй. 

	— Ер нь яагаад тэгж байгаа юм бол?

	— Би үхрийг гарын ая даах боргил, хүдэр мал гэж боддог юм... Тэгсэн чинь нэг мэдэхэд доголон гурван үнээ, долир нэг гунж, хэвтээ хоёр тугал царайчлахад хүрдэг байна. 

	— Малын эмчид хэлж аргалуулаач!

	— Түрүүхэн нэг хэлсэн. Ирж ч үзсэн. Харин мордохдоо «Та их муу байна даа, их муу байна. Та тун дэндүү хүн» гэж хэлнэ лээ... Хүүе, танай хүү намайг юун сүрхий харна вэ. 

	— Миний хүү томчуудын ярианд оролцох хэрэггүй. Гадаа гарч ах эгч хоёртойгоо сайхан тоглоод орж ирж унт!

	— За тэгье. Аав аа!... Үгүй, Чулуун гуай... Та чинь гурван үнээгээ хөлгүй болгоод, нэг гунжаа нүдгүй болгоод, хоёр тугалаа нуруугүй болгоод байгаа их муу хүн байна шүү.

	 


ЦАСАН ШИРХЭГ

	 

	Зүс бороо орсон нэг ёозгүй өдөр юм сан. Хонины хашаа газар сэлгэн барих үедээ Зургаадай:

	— Ах аа! Манан гэж юу юм бэ?

	— Газрын ус наранд халаад өөдөө хөөрч байгаа нь тэр. 

	— Үүл гэж юу юм бэ?

	— Тэр манан чинь их хүйтэн агаарт хүрээд, царцаж байгаа нь тэр. 

	— Царцаж ий!

	— Тийм ээ. 

	— Тэр чинь наранд ойрхон юм биш үү. Заримдаа нар чинь үүлэн цаагуур гүйгээд байдаг аа. 

	— Үгүй шүү, миний дүү. Нар чинь цаашаа хэмжээ хязгааргүй хол байгаа. 

	— За тэгээд?

	— Үүл чинь хүндэрч хүндэрч, сүүлдээ биеэ даахаа болиод газарт унана. Тэр чинь өнөөдрийн зүс бороо шүү дээ. 

	— Аа тийм юм бий?!... Мэдэхгүй юм аа. 

	— Юуг мэдэхгүй гэж?

	— Би цасыг л хачин их гайхах юм. 

	— Гайхах юмгүй. Өнөөх л үүл чинь... 

	— Гайхалгүй яах вэ.

	— Яагаад?

	— Тэгвэл цасны үүлийг юу цагаанаар будаж, тийм гоё ширхэгтэй болгов.

	— Миний дүү яасан ч олон юм асууна вэ дээ.

	— Та эхлээд хариулж өгөөч!

	 


МӨСӨН ТЭШҮҮР

	 

	Цэцэрлэгийн хүүхдүүд мөсөн талбайдаа хөгжилдөн гулгаж байв. Дух, нүүрээсээ уур савсуулсан Зургаадай:

	— Багш аа, би аягүй их халууцаад байна.

	— Тэгжээ, тэгж. Их сайхан шүү.

	— Энэ мөснөөс чинь халуун гардаг юм уу?

	— Сайн хөдлөхөөр биеэс гарч байгаа юм.

	— Энхээ, Мөнхөө эд нар зүгээр зогсоод л байна

	— Тэшүүргүй болоод л...

	— Тэшүүргүй болоод ий?!... Би тэгвэл тэдэнд мөсөн тэшүүр хийж өгье.

	— Олигтой юм болохгүй байх аа, хүү минь.

	— Болно байх аа. Мөсөн дээр мөсөн тэшүүр төмрөөс илүү гулгана даа!

	 


ЯМАР ЗАЛЬТАЙ ОДНУУД ВЭ

	 

	— Аав аа! Би сургуулийн концерт үзээд ирлээ.

	— За юу нь сонин санагдав? 

	— «Од одтойгоо нөхөрлөнө» гэдэг шүлэг...

	— Миний хүү тогтоож чадав уу, жаахан ч гэсэн?

	— Би ганцханыг хэлье.

	 

	«...Газрын од газартаа гэрэлтэнэ 

	Тэнгэрийн од тэнгэртээ гэрэлтэнэ...»

	 

	— Миний хүү сайн тогтоожээ.

	— Аав аа! Газрын од гэж юу вэ?

	— Миний хүү гадаа гараад, Хайрхан уул, Үүрийн гол, Цайдамын хөндий, Баян давааг аж даа.

	(Зургаадай гадаа гараад түдэлгүй орж ирлээ)

	— Дан чийдэн гэрэлтээд л байна.

	— За тэр дээ. Түүнийг чинь газрын од гэж байгаа юм.

	— Харин тэнгэрийнх муу гэрэлтэй байна. Яагаад тэр вэ?

	— Газрын гэрэлд дарагдаад...

	— Аа мэдлээ, мэдлээ.

	— Юу гэж мэдэв?

	— Тэнгэрийн одыг унтрааж болно гэж...

	— Яаж?

	— Хайрхан уулын бүх модон дээр чийдэн тавиад л гүйцээ.

	— Тэгж бас болно байх шүү.

	— Үгүй ээ, аав аа!...Бас хайран ч юм уу?!

	— Юу нь хайран байх вэ.

	— Тэнгэрийн од ч бас хөөрхөн шүү.

	— Айх юмгүй ээ миний хүү. Тэд чинь байдагтаа л байна. Үзэгдэхгүй л болчхож байгаа юм.

	— Өө, тийм үү? Ямар зальтай однууд вэ!

	 


СААРАЛ, БУУРАЛ ХОЁР

	 

	Дандарынх саарал, буурал хоёр морьтой юм санж. Тэр хоёр морины тухай Зургаадай хэрээрээ жишиж боддог байв. Нэгэн удаа ааваасаа:

	— Манай саарал морь их номхон. Яагаад тэр вэ?

	— Ажилд сайн болоод л...

	— Ажилд сайн хүн бас тийм байх уу?

	— ?!

	— Аав та яагаад дуугарахгүй байна вэ? Саарал морь тэргэнд сайн. Бас бухал чирэх, эсгий хийхэд их лут аа.

	— Миний хүү! Саарал морио чарганд хөллөөд чи бид хоёр нөгөөдөр өвгөн аавындаа очно шүү дээ. Бас нэг ийм сайн морьтой болох сон.

	— Яагаа вэ, манай буурал морь!

	— Буурал морь чинь дэмий?!

	— Дэмий биш ээ. Аав аа! Та сонс л доо:

	 

	«...Урт сайхан зоотой

	Уужим сайхан ташаатай

	Хөлдөө жороотой

	Хүзүүндээ молцогтой

	Чонон хоёр чихтэй

	Цолмон хоёр нүдтэй...»      

	 

	— Ямар сайхан шүлэг хэлнэ вэ, миний хүү!

	— Манай цэцэрлэгт энэ шүлгийг мэдэхгүй хүүхэд гэж байхгүй.

	— Би буурал морио бодож байгаад л уншчихдаг. Харин саарал морийг санахаар өрөвдөөд түгдрээд байдаг юм аа.

	— Нээрэн, буурал морь ч уг нь сайхан амьтан даа. Даанч сэтэртэй!?

	— Юутай гэв ээ, аав аа?

	— Сэтэртэй морийг унаж, эдэлж болдоггүй юм.

	— Сэтэртэй гэдэг чинь догшин гэсэн үг үү, сургаж болдоггүй юм уу?

	— Үгүй ээ, унаж эдэлж болохгүй гэсэн үг!

	— Яагаад?

	— Яах вэ дээ өвгөн аав нь тэгж хэлдэг юм.

	— Өө, тэгвэл би өвгөн аавд хэлнэ. Намайг хэлбэл өвөө «За хүү минь уна, унал гэнэ дээ»

	 


ЮУНД ШҮДИЙГ МИНЬ АВЧХАВ АА

	 

	Зургаадайн шүд сүрхий өвджээ. Эмч түүнийг дэртэй, түшлэгтэй зөөлөн сандалд суулгаж:

	— Амаа сайн ангайж байгаарай! Амаа ангайж байх зуураа тэр самбаа гаргаж үг сольж байжээ.

	— Нэг араа чинь бүр болохоо байж.

	— Яаж вэ?

	— Хорхой бүр юу ч үгүй болтол нь идчихэж.

	— Хорхойг нь түүж авах юм уу?

	— ?!

	— Уг нь том том хорхой байсан юм уу? (Гэтэл аман дотор нь таг хийх чимээ Зургаадайд дуулахтай үгүйтэй сонсогдох шиг болжээ)

	— Хорхойд идүүлсэн шүд чинь энэ байна!

	— Өө та юунд хорхойг нь авахгүй шүдийг минь авчхав аа?

	— Авахгүй бол болохгүй. За шүд чинь өвдөж байна уу?

	— Та өвдөж байгаа шүдийг нь авчихсан биз дээ?

	 


«ТА»-ГИЙН УЧИР

	 

	Зургаадай ээжтэйгээ хөтлөлцөн цэцэрлэгээсээ харьж явна.

	— Ээж ээ? Манай аав Саран эмчээс ах уу, дүү юу?

	— Ах байлгүй яах вэ, хаа зүйртэй юм бэ.

	— Хэд ах вэ, ээж ээ?

	— Хорин хэд байх аа.

	— Тэгээд аав яах гэж Саран эмчийг «Та» гэдэг юм бэ?

	— Миний хүү! Саран эмч чинь их эрдэмтэй...

	— Манай цэцэрлэгийн багшаас илүү юу, ээж ээ?

	— Эрдэм болгон адилхан шүү дээ.

	— Тэгээд аав яах гэж манай багшийг «Чи» гэдэг  юм бэ?

	— Аавтай чинь тэр насаар чацуу. Нэг нутгийн хоёр байхгүй юу.

	— Ээж ээ! Саран эмч манай нутгийн хүн биш үү?

	— Биш ээ. Улаанбаатарынх.

	— Аа мэдлээ, мэдлээ.

	— Юу гэж мэдэв, миний хүү?

	— Улаанбаатарын хүнийг «Та» гэдэг юм байна. Үгүй, тийм биш Саран эмч их хүндтэй хүн. 

	— Манай багш бага хүндтэй юм уу?

	— За байз, хүүдээ юу гэж ойлгуулъя даа?!

	— Ээж ээ! Би буцаж очоод багшаасаа асуугаад ирье.

	— Чи юу гэж асуух нь вэ?

	— Саран эмч та хоёрын хэн нь бага хүндтэй вэ? гэе.

	 


ЗУРГААДАЙ ТУУЛАЙ ХОЁР

	 

	Зургаадай нэг өдөр эмээ ээжтэйгээ ингэж ярьжээ.

	— Буурал ээжээ! Буурал аав над нэг ёстой сайхан үлгэр ярьсаан.

	— Өө тэр чинь их олон үлгэртэй өвгөн байгаа юм.

	— Тийм байх аа. Ярьсан үлгэр дотор нь манай бор халзан шиг хурга гардаг юм аа.

	— Үгүй ер өө, яг адилхан гэнэ үү?

	— Яг адилхан гэж байна дээ. Бас тэр үлгэрт ташуурын сур шиг урт улаан хэлтэй чоно гардаг гэнэ. 

	— Өөр юу байна гэнэ вэ?

	— Жигтэйхэн хөөрхөн туулай...

	— Хүү минь, чи тэгээд юм тогтоов уу даа?

	— Тогтоолгүй яах вэ. «Эхлээд хурга байж гэнэ. Дараа нь нөгөө чоно маань ирж гэнэ. Тэгээд иднэ гэнэ...»

	— Ээ хөөрхий дөө, ярь ярь!

	— ...Тэгсэн чинь дэлдэн туулай ирж гэнэ. Хурга уйлж гэнэ. Туулай өрөвдөж гэнэ...»

	— Ээ хөөрхий дөө, Бариад идчих вий дээ.

	— Буурал ээж ээ! Харин тэгтэл нөгөө дэлдэн туулай улаан шугамтай цаас дэлгээд: «Анчин Лутаа чи дах хийх далан чонын арьс өнөөдөр олж ир!» гэж уншаад «Хүрэл хаан!» гэж гэнэ. За ингээд чоно зугтаж гэнэ. Хурга баярлаад бас уйлж гэнэ. Туулайг тэгээд үнсэж гэнэ. Туулай ч хариуд нь үнсэж гэнэ. Амар сайхандаа жаргаж гэнэ!»

	— Аа мөн сайхан үлгэр байна. Ном эрдэмтэйн хэрэг дээ.      

	— Буурал ээж ээ! Би тэр туулай шиг... ном сайн сурч чадах бол уу?

	— Чадалгүй яах вэ.

	— Буурал ээж ээ, ер нь тийм туулай гэж байх уу?

